
						विकिस्रोत कडून

					

					


					
					
					या पानाचे मुद्रितशोधन झालेले आहे
द्यायचं नसेल तर सरळ सांगा, “तू इतकी (उंची दाखवत) मोठी झालीस ना की तुला कळेल." एखादया प्रश्नाचं उत्तर माहीत नसेल तर, “मला उत्तर माहीत नाही." असं स्पष्ट सांगा. खोटं बोलून वेळ मारून नेऊ नका. २-४ वर्षांत (तुमचं मूल वयात यायच्या अगोदर) त्याच्या आजूबाजूची मोठी मुलं तुमच्या मुला/मुलींशी लैंगिक विषयाबद्दल बोलणार आहेत. त्यांचं बोलणं तुमच्या मुला/मुलींच्या कानी पडणार आहे. म्हणून इतरांकडून अर्धवट माहिती शिकण्यापेक्षा आपणच शास्त्रशुद्ध माहिती न संकोच करता दयायला शिकलं पाहिजे.


 सांगताना लाजू नका, शरमू नका. “शाळेला दररोज बुट्टी मारली तर काय होईल?" या प्रश्नाला आपण जेवढं सहज उत्तर देऊ तेवढ्या सहजपणे याही प्रश्नांची उत्तरं पालकांनी यायला शिकलं पाहिजे. जसं माझ्या डोळ्यांसमोर चित्र आहे, की मी लहान असताना माझी एक नातेवाईक आपल्या मुलीला पदराखाली घेऊन स्तनपान करत असताना मी तिच्यासमोर कंबरेवर हात ठेवून त्यांच्याकडे कुतूहलानं बघत होतो. मी विचारलं, "काय करतेस?" ती अजिबात अस्वस्थ झाली नाही. मला म्हणाली, "बाळ दूध पितंय." मला ते उत्तर पुरेसं होतं.


 आपल्याला सांगणं जमणार नसेल तर मुलांना समजेल अशा सोप्या भाषेत लिहिलेलं लैंगिकता / लैंगिक शिक्षणावरचं पुस्तक त्यांच्या वाढदिवसाला त्याना भेट द्यावं.

